«Ғүмерем балҡыштары»
(Турғаева Рәхимә Таяр ҡыҙының 75 йәшлек юбилей кисәһе.)

     1 а.б. Йөрәктәрҙән сыҡҡан изге һүҙҙәр                                         Күңелдәрҙә булған саф хистәр.                                                               Оҙон ғүмер, яҡты тыныс тормош-                                                       Беҙҙең Һеҙгә әйтер теләктәр.                                                           Әйҙә, ғүмер уҙһын, сәс ағарһын                                                                        Тик күңелгә ҡырау төшмәһен.                                                                               Килер көндәрегеҙгә сәләмәтлек,                                                Ҡыуаныстар ғына өҫтәлһен.
     2.а.б. Хәйерле көн, хөрмәтле ауылдаштар, туғандар, килгән ҡунаҡтар! Бөгөн беҙ оло йәшкә етеп, ҙур ихтирамға, маҡтауға лайыҡ, абруйлы ил инәһенең иң матур юбилейын туйларға, тип йыйылдыҡ. Хөрмәтле Рәхимә Таяр ҡыҙы, сәхнәбеҙ түренә рәхим итегеҙ.
     1 а.б. Эй, был ғүмер! Аҡҡан һыуҙай, иҫкән елдәй, үтә лә китә икән. Күҙ асып йомғансы....
     Һуғыш осоро... Был дәүер балаларына иркәләнеп атай менән әсәй ҡурсалауында бер ниндәй хәсрәтһеҙ үҫергә насип булмай. Турғаева Рәхимә Таяр ҡыҙы 1940 йылдың 5 июлендә Учалы районы Наурыҙ ауылында яҡты донъяға килә. 1960 йылда Белорет  педучилищеһында уҡый, уны тамамлағас, 1960 йылда Аҡъяр ауылына пионервожатый булып эш башлай. Аҙаҡ Аҡъяр балалар йортонда эшләй. 1964  йылда Степной ауылы егете Турғаев Йомағужа менән тормош ҡоралар һәм бер ҡыҙ, бер улға тормош бүләк итәләр, ләкин тормош бер көйө генә бармай, яҙмыш  ҡушыуы буйынса Рәхимә Таяр ҡыҙының артабанғы тормошо Мәмбәт ауылына бәйләнә.   Мәмбәтов Ҡасим Таһир улы менән ике яралы яҙмышты бер бөтөн итеп хәҙерге көнгәсә бәхетле тормош көтәләр.
 Мәмбәт мәктәбендә башланғыс кластар уҡытыусыһы булып эшләп хаҡлы ялға сыҡты. Бөгөнгө көндә ауылыбыҙҙың абруйлы ағинәһе булып, әүҙем тормош алып бара. Бер ҡасан да ҡул ҡаушырып ултырып ултырмай, шәлен дә бәйләй, балаларын, ейәндәрен йылы бәйләнгән әйберҙәр менән ҡыуандырып тора. Баҡсаһын да үҫтерә, аш-һыу яраштырыға ла бик оҫта.
  Дәрт-дарманы ташып тора, концерттарҙан, мәҙәни сараларҙан ҡалмай, йырлап-бейеп, күңелле йәшәй. 

              Һеҙҙең өсөн йырлай ..................................................................
       2 а.б.       Әсә күңеле тәрән диңгеҙ, тиҙәр                                                Шикләнмәйем, ысын шулай бит.                                                         Ул күңелгә күпме шатлыҡ һыйһа,                                                      Ҡайғылар ҙа бик күп һыя бит. 

     Әсәлек хисе, әсәлек ғорурлығы – йәшәйештең асылы, моғайын, ул кешелек таңында уҡ тыуған иң изге, иң бөйөк, иң мәңгелек хитстәрҙең береһелер. Бөгөн  юбилярыбыҙ бәхетле ҡатын һәм наҙлы әсә лә, көләс өләсәй ҙә, ғәҙел  ҡартәсәй ҙә.  Тормош иптәше Касим Таһир улының һәм балаларының изгелеген күреп, шатлыҡ-ҡыуаныстарына шатланып, уңыштарына һөйөнөп, ҡәҙер-хөрмәткә төрөнөп йәшәй ул.
       Ҡәҙерлегеҙҙе тәбрикләү өсөн һүҙҙе һеҙгә бирәбеҙ, балалар.Сәхнәгә  рәхим итегеҙ.
---------------------------------------------------------------------------------------

      1 а.б. Ғүмер – мәңгелеккә үҙеңде сағылдырыр өсөн бирелгән бүләк кенә. Был оло мөмкинлекте дөрөҫ файҙаланабыҙмы? Хатта үләндәр ҙә, сәскәләр ҙә, ағастар ҙа үҫә, ерҙәге йәшәү хаҡына тупраҡта орлоҡ ҡалдыра. Бына һеҙ, Рәхимә Таяр ҡыҙы, нисәмә  йылдар буйына күңелдәренә белем, изгелек орлоҡтары һалған уҡыусыларығыҙ менән ғорурлана алаһығыҙ. Улар илебеҙҙең төрлө тарафтарында ең һыҙғанып эшләп йөрөйҙәр. Уларҙың да һеҙгә әйтер һүҙҙәре күптер. Уларға һүҙ биреп китәйек.

         2 а.б. 

Ғүмер, тормош  иҫ киткес ҡатмарлы. Йәшәгән һайын ғүмереңдең бер бите асыла, уның ҡатмарлыҡтарына хайран ҡалаһың. Ғүмер, йәшәү кешегә бер генә бирелә, уға баһа ҡуйып булмай. Һеҙ бөтә ғүмерегеҙҙе изге хеҙмәткә бағышлағанһығыҙ. Булғанға шөкөр итеп, ауырлыҡтарҙы еңеп йәшәргә өйрәнгәнһегеҙ.  Һөйөнөстәр һәм көйөнөстәр, шатлыҡ һәм ауырлыҡтар менән үткән ғүмерегеҙ йылдар һаны менән түгел, уның хеҙмәттәре, изгелектәре менән иҫәпләнәлер, бәлки. 

Әйләнә Ер, аға йылдар                                                                                  Алмашына миҙгелдәр                                                                                     Был мәңгелек әйләнештә                                                                                       Беҙ мәңгелек түгелдәр.

Бер-бер артлы үтә көндәр,                                                                 Йөрәктәргә уйылып –                                                                    Үлсәнә микән ғүмерҙәр                                                                      Берәй баһа ҡуйылып.

Үлсәнһә лә үлсәнәлер                                                                              Кешенең үҙе менән,                                                                                Ҡылған хаҡ эштәре менән,                                                                         Әйткән хаҡ һүҙе менән.
        Хөрмәтле Рәхимә Таяр ҡыҙы! Һеҙҙе ҡотлар өсөн ашҡынып элекке коллегаларығыҙ килгән.  Һүҙ уларға, рәхим итегеҙ!
1 а.б. Рәхмәт! Бөгөнгө бәхетле мәлегеҙҙә, Рәхимә Таяр ҡыҙы, һеҙҙең шатлығығыҙҙы уртаҡлашабыҙ, һеҙҙең менән бергә шатланабыҙ. Шундай матур көндә Һеҙҙе лә тыңлап үтмәһәк, яҙыҡ булыр. Рәхим итегеҙ, һеҙгә һүҙ бирәбеҙ..... Рәхмәт!

     2 а.б. Беҙҙең юбилярыбыҙ  мәҙәниәт йортонда үткәрелгән бер саранан да ситтә ҡалмай, бик әүҙем, йырларға кәрәк икән-  йырлай, бейергә кәрәк икән – бейей, шиғыр ҙа һөйләп ебәрә, ауыл “Ағинәйҙәр” ҡорон етәкләй.  Бөгөн уны әхирәттәре лә юбилейы уңайынан ҡайнар ҡотлайҙар. Рәхим итегеҙ, “Ағинәйҙәр”...... Рәхмәт. 
2 а.б. Ҡотло булһын тыуған көнөгөҙ,                                                       Балҡып торһон һәр саҡ күҙегеҙ.                                                                     Ҡайғы-хәсрәт урап үтһен һеҙҙе,                                                        Моңаймаһын һис тә йөҙөгөҙ.
     Хөрмәтле Рәхимә Таяр ҡыҙы! Һеҙгә ныҡлы һаулыҡ, күңел тыныслығы, балаларығыҙҙың, тыуғандарығыҙҙың ҡәҙер-хөрмәтен күреп, оҙон-оҙаҡ йәшәүегеҙҙе теләп ҡалабыҙ.
